
Derbyniwyd 32 o gerddi yn y gystadleuaeth ar y thema Yr Actor : a chafwyd amrywiaeth o ddehongliadau o'r pwnc hefyd, er yr oedd yma lawer o gerddi yn dilyn yr un thema, a'r thema yna yn un braidd yn amlwg efallai, sef yr actor fel person sydd yn gwisgo mwgwd, yn glown, yn gwisgo gwên ffug, yn chwarae rhan er mwyn cuddio'r gwacter sydd yn bodoli yn ei fywyd ei hun. Cafwyd hefyd ambell i bortread o actorion enwog - fel yng ngwaith Harlech Ddu, Dŵr Tap - a Pili Pala Pinc, a ysgrifennodd am Michael Sheen, gyda cherddi eraill wedyn yn canolbwyntio ar y profiad o fod yn actor, y nerfusrwydd efallai wrth gamu ar y llwyfan, y goleuadau, y wefr, y gynulleidfa...

Ond roedd yma hefyd ddehongliadau mwy gwreiddiol a diddorol - yn eu plith, Cariad Brad, yn darlunio nyrs yng ngofal cleifion fel actor - darn a oedd yn emosiynol iawn, ac yna Rygbi Cymru yn ysgrifennu am ffugio anaf mewn gem rygbi. Aeth Hafwen a Y Cadno ati i ddisgrifio gwleidyddion fel actorion, yn honni eu bod yn "dweud y gwir", ac yna ysgrifennodd Blodyn am blentyn yn casáu ysgol ac yn dyheu am ddiogelwch "adra" lle nad oes angen bod yn "actor", ac yn arbennig, Samuel Young, a ganolbwyntiodd hefyd ar fachgen ysgol yn cuddio ei "greithiau" - cerdd emosiynol arall.  Dewisodd Fforc ysgrifennu am berthynas yn chwalu, a Tecwyn y Tractor am fwli, darn trawiadol arall. Roedd y rhain i gyd yn ddiddorol ac mi fyddwn yn annog y beirdd yma i ddal ati : mae ganddynt ddychymyg creadigol iawn. 
Ar y cyfan roedd safon y Gymraeg yn y cerddi yn dda, ond ar brydiau mi roedd defnydd o eiriadur yn rhy amlwg, a llif y dweud felly yn herciog ac yn aneglur weithiau - a chafwyd gwallau teipio yma ac acw hefyd : cofiwch wirio eich gwaith cyn ei gynnig mewn cystadleuaeth. 

Er bod llawer wedi anelu am yr un thema, yn eu plith roedd ambell i fardd wedi cael gwell hwyl ar y gwaith, megis Dave Coaches, Loes, Sbagbol, ac yn arbennig Dyfal Donciwr. Ond yn sefyll allan ymhlith y lleill oedd Lili Wen Fach, yn ysgrifennu am fachgen ifanc yn filwr ym mrwydr y Somme, ar ôl iddo "actio" yn hyn na'i oedran iawn er mwyn ymuno â'r fyddin, a Llanast, a ysgrifennodd am gam-drin yn y cartref - cerdd aeddfed a phwerus iawn : yr "actor" yn cuddio ei chreithiau gyda "colur yn fasg", yn adrodd "llinellau" ei gormeswr - "Baglu nes i" - a'r gynulleidfa yn ei chredu, tan iddi orfod mynd yn ôl "adref, tu ôl i'r llenni...a phob clais yn chwalu'r cymeriad". Gwych. 

